
ATƏT-in Minsk qrupunun həmsədr ölkələrinin nümayəndə heyətlərinin rəhbərlərinin birgə 

bəyanatı.  

Biz, ATƏT-in Minsk Qrupunun Həmsədr ölkələrinin nümayəndə heyətlərinin rəhbərləri – 

Rusiya Federasiyasının Xarici İşlər Naziri Sergey Lavrov, Amerika Birləşmiş Ştatlarının Dövlət 

Katibi Con Kerri və Fransanın Xarici İşlər Naziri Jan-Mark Eyro – Dağlıq Qarabağ 

münaqişəsinin danışıqlar yolu ilə həll olunmasını tam şəkildə dəstəkləyirik və buna sadiqik.    

Aprel ayında təmas xəttində gərginliyin kəskin formada eskalasiyasının baş verdiyini nəzərə 

alaraq biz, silahlı insidentlərin davam etməsindən, o cümlədən ağır silahlardan istifadə olunması 

ilə bağlı yayılan məlumatlardan narahatlığımızı ifadə edirik və güc tətbiq olunmasını və yaxud 

güc tətbiq olunması barədə edilən hədələri ciddi şəkildə pisləyirik. Bu münaqişənin hərbi yolla 

həll olunması mümkün deyildir və mülki şəxslərin ölümünə və yaralanmasına heç bir şəkildə 

haqq qazandırmaq olmaz. Biz eyni zamanda aprel ayında baş vermiş döyüşlərdə zorakılıqların 

baş verməsi iddialarından xəbərdarıq və bu halları sərt şəkildə pisləyirik. Biz, tərəfləri bölgədəki 

xalqların həqiqi barışıq əldə etmələri üçün yeganə yol olan münaqişənin sülh yolu ilə həll 

edilməsi istiqamətində aparılan danışıqlara sadiq olduqlarını təsdiq etməyə çağırırıq. Biz eyni 

zamanda onları 1994-95-ci ildə əldə olunmuş və münaqişə zonasındakı hərbi əməliyyatların 

dayandırılması üçün zəmin yaradan atəşkəs razılaşmasına ciddi şəkildə əməl etməyə 

çağırırıq.             

Biz, Bakı və İrəvanı 16 may tarixdə Vyanada və 20 iyun tarixdə Sankt Peterburqda keçirilmiş 

sammitin Birgə Bəyanatlarında əks olunmuş razılaşmalara əməl etməyə çağırırıq. Biz, tərəflərin 

Beynəlxalq Qırmızı Xaç Komitəsinin himayədarlığı altında həyata keçirilən itkin düşmüş 

şəxslərlə bağlı məlumat mübadiləsi istiqamətində əldə etdikləri tərəqqini alqışlayırıq. Biz 

tərəfləri ATƏT-in Fəaliyyətdə olan Sədrinin Şəxsi Nümayəndəsinin fəaliyyətinin 

genişləndirilməsinə mane olan bütün yerdə qalan maneələri aradan qaldırmağa və ATƏT-in 

araşdırma mexanizminin yaradılması təklifi ilə bağlı irəliləyişə nail olmağa çağırırıq. 

Münaqişənin həlli ilə bağlı aparılan danışıqlar dərhal bərpa olunmaqla, təkliflər birlikdə icra 

edilməlidir. Biz, çeviklik nümayiş etdirmək və hazırkı işçi təkliflər əsasında dayanıqlı sülhə nail 

olunması üçün möhkəm məqsədlərlə danışıqlar masasına qayıtmaq barədə Ermənistan və 

Azərbaycan rəhbərlərinə etdiyimiz çağırışları bir daha xatırlatmaq istərdik. Danışıqlar prosesində 

irəliləyiş əldə olunmadıqca zorakılıqların təkrarlanması ehtimalı daha da artacaqdır və bunun 

məsuliyyəti tam şəkildə tərəflərin üzərinə düşəcəkdir.         



Biz, tərəflərə xatırlatmaq istərdik ki, həll yolu Helsinki Yekun Aktında əks olunmuş aşağıdakı 

təməl prinsiplərə əsaslanmalıdır: gücdən istifadə etməmək, ərazi bütövlüyü, xalqların bərabər 

hüquqları və öz müqəddəratlarını müəyyən etmək hüquqları və Həmsədr ölkələrin prezidentləri 

tərəfindən təklif edilmiş əlavə elementlər, o cümlədən Dağlıq Qarabağın ətraf ərazilərinin 

Azərbaycanın nəzarətinə qaytarılması, Dağlıq Qarabağın təhlükəsizlik və özünü idarəetməyə 

zəmanət verən aralıq statusunun müəyyən olunması, Ermənistanı Dağlıq Qarabağla birləşdirən 

dəhliz, gələcəkdə xalqların sərbəst şəkildə və hüquqi əsaslarla iradəsinin ifadə olunması yolu ilə 

Dağlıq Qarabağın yekun hüquqi statusunun müəyyən olunması, bütün məcburi köçkünlərin və 

qaçqınların əvvəlki yaşayış yerlərinə qayıtmaq hüquqları və sülhməramlı fəaliyyətləri özündə 

ehtiva edən beynəlxalq təhlükəsizlik zəmanəti. Bizim ölkələrimiz tərəflərlə yaxından çalışmağa 

davam edəcəkdir və biz, onları Minsk Qrupunun Həmsədrlərinin vasitəçi kimi göstərdiyi 

köməklikdən hərtərəfli şəkildə istifadə etməyə çağırırıq.           

Həmsədr ölkələr, hazır olduqları zaman Ermənistan və Azərbaycan Prezidentlərinin görüşünə ev 

sahibliyi etməyə hazırdırlar. Biz hesab edirik ki, mümkün olan ən qısa zamanda Prezidentlərin 

danışıqlarda iştirak etməsinə ehtiyac vardır. Həmsədrlərin himayəsi altında Prezidentlərin 

arasında baş tutan davamlı və birbaşa dialoq inamın qurulması və sülh prosesinin irəliyə doğru 

aparılmasında həlledici elementdir.    

 


